Հ Ի Մ Ն Ա Վ Ո Ր ՈՒ Մ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՐԻՔՆԵՐԻ ՀԱՄԱՐ ՊԱՏՎԱՍՏԱՆՅՈՒԹԵՐԻ ԵՎ ՊԱՏՎԱՍՏՈՒՄՆԵՐԻ ՀԱՄԱՐ ՕԺԱՆԴԱԿ ՊԱՐԱԳԱՆԵՐԻ ԳՆՄԱՆ ԳՈՐԾԸՆԹԱՑԸ ԿԱԶՄԱԿԵՐՊԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ 
Իրավական ակտի անհրաժեշտությունը
Նախագիծը ներկայացվում է 2016-2017 թվականներին Հայաստանի Հանրապետության կարիքների համար անհրաժեշտ պատվաստանյութերը և պատվաստումների համար օժանդակ պարագաները մեկ աղբյուրից` բանակցային ընթացակարգով ձեռք բերելու, երկրում պատվաստանյութերի և պատվաստումների օժանդակ պարագաների կենտրոնացված և մատչելի գներով ձեռքբերման գործընթացի նորմատիվ-իրավական հիմքն ապահովելու  համար:     
Ընթացիկ իրավիճակը և խնդիրները

Հայաստանի Հանրապետությունում Պատվաստումների ազգային օրացույցով նախատեսված պատվաստանյութերը և պատվաստումների համար օժանդակ պարագաները ձեռք են բերվել ՄԱԿ-ի Մանկական հիմնադրամի գնումների գործակալության միջոցով՝ հիմք ընդունելով Հայաստանի Հանրապետության կառավարության և ՄԱԿ-ի Մանկական հիմնադրամի միջև 1998 թվականին ստորագրված միջազգային պայմանագիրը` Համագործակցության հիմնական պայմանագիրը, որն ուժի մեջ է մտել 2000 թվականի նոյեմբերի 8-ից՝ Հայաստանի Հանրապետության Ազգային ժողովի կողմից վավերացվելուց հետո: Հիմք ընդունելով սույն հիմնական պայմանագիրը՝ ՄԱԿ-ի Մանկական հիմնադրամը Հայաստանի Հանրապետության արտաքին գործերի նախարարության հետ յուրաքանչյուր 5 տարվա համար հաստատում է գործողությունների ծրագիր: Այս փաստաթղթերի հիման վրա ՀՀ առողջապահության նախարարության «Հիվանդությունների վերահսկման և կանխարգելման կենտրոն» փակ բաժնետիրական ընկերությունը ՄԱԿ-ի Մանկական հիմնադրամի հետ կնքում էր 5 տարվա գնումների ձեռքբերման հուշագիր: 2015 թվականին պատվաստանյութերի ձեռքբերման գործընթացն իրականացվել Հայաստանի Հանրապետության առողջապահության նախարարության կողմից՝ համաձայն Հայաստանի Հանրապետության 2014 թվականի դեկտեմբերի 18-ի
N 1430–Ա որոշման: Միաժամանակ, հաշվի առնելով պատվաստանյութերի համաշխարհային շուկայի առանձնահատկությունները, մասնավորապես՝ կարճ պիտանելիության ժամկետը, մեծ պահանջարկը և շուկայում տվյալ պահին առկա անբավարար քանակները, երկրների կարիքների համար նպատակաուղղված  արտադրությունը, երկարատև պլանավորման գործընթացը (առնվազն 7-8 ամիս), անհրաժեշտ է կարգավորել 2016-2017 թվականներին հանրապետության կարիքների համար անհրաժեշտ պատվաստանյութերի և պատվաստումների օժանդակ պարագաների կենտրոնացված գնման գործընթացը:   
Հարկ է նշել, որ նախկինում Հայաստանի Հանրապետության Պատվաստումների ազգային օրացույցով նախատեսված պատվաստանյութերի և համապատասխան օժանդակ պարագաների ձեռքբերումը ՄԱԿ-ի Մանկական հիմնադրամի գնումների գործակալության միջոցով իրականացվել է՝ հաշվի առնելով ներքոհիշյալ գործոնները.
ՄԱԿ–ի Մանկական հիմնադրամը երկրներին առաջարկում է մատակարարման ամբողջական փաթեթ՝ հարմարեցված երկրների պահանջներին: Վերջինս ներառում է ապրանքների (մասնավորապես՝ պատվաստանյութերի և օժանդակ պարագաների) տեխնիկական բնութագրիչների պարզաբանում, երկրում դրանց արդյունավետ կիրառման մոնիթորինգ՝ ներառյալ երկրի ներսում գործառնական աջակցություն, գնումների և մատակարարման վերաբերյալ դասընթացների կազմակերպում և այլն: 

ՄԱԿ–ի Մանկական հիմնադրամը համարվում է պատվաստանյութերի համաշխարհային շուկայի  առաջատարը՝ ապահովելով բարձր մրցակցային գներ ավելի քան 800 ապրանքատեսակների համար: Այդ պատվաստանյութերի ձեռքբերման մրցույթներ է կազմակերպում ոչ միայն Հայաստանի Հանրապետության, այլև` բազմաթիվ այլ երկրների համար, հետևաբար գնվող քանակությունները հասնում են միլիոնավոր դեղաչափերի, որի արդյունքում պատվաստանյութի միավորի արժեքն սովորաբար ցածր է լինում: Տարեկան, միջինը 40,000 նորածին ունեցող երկրի (ինչպիսին է Հայաստանի Հանրապետությունը), ներքին շուկայում պլանային կարգով կիրառվող պատվաստանյութերի գները ՄԱԿ-ի Մանկական հիմնադրամի առաջարկած գներից հիմնականում բարձր են: 
ՄԱԿ-ի Մանկական հիմնադրամը, որպես մարդասիրական կազմակերպություն, ազատված է տուրքերից և հարկերից, որը միանշանակ անդրադառնում է գնագոյացման վրա: ՄԱԿ-ի Մանկական հիմնադրամին առաջարկվում են հատուկ գներ` պայմանավորված միջազգային կազմակերպությունների (Առողջապահության համաշխարհային կազմակերպության, ԳԱՎԻ (Պատվաստանյութերի և պատվաստումների գլոբալ դաշինք) պարտադրմամբ` որպես աղքատ և միջին եկամուտ ունեցող երկրներին աջակցելու քաղաքական կամքի դրսևորում: 

ՄԱԿ–ի Մանկական հիմնադրամը երաշխավորում է որակյալ ապրանքների մատակարարում: ՄԱԿ–ի Մանկական հիմնադրամի գնումների գործակալությունը հագեցված է համապատասխան ռեսուրսներով՝ արտադրված պատվաստանյութի յուրաքանչյուր չափաբաժինը ենթարկվում է լաբորատոր և փաստաթղթային փորձաքննության (ինսպեկցիա)`  համապատասխան մեթոդներով և ստանդարտներով, որոնք Հայաստանի Հանրապետությունում չեն իրականացվում: Նմանատիպ հետազոտությունները հասանելի են միայն պատվաստանյութերի արտադրություն իրականացնող երկրներին: Գործակալության տեսուչներն անհրաժեշտության դեպքում իրականացնում են նաև որակի անկախ ստուգումներ պատվաստանյութ արտադրող ընկերություններում: 
Միաժամանակ, 2016թ. պետության կարիքների համար անհրաժեշտ պատվաստանյութերը ձեռքբերելու, ինչպես նաև տեղական մատակարարների շահերը չոտնահարելու նպատակով, ՀՀ առողջապահության նախարարությունը կազմակերպել է գնման ընթացակարգ` «Գնումների մասին» ՀՀ օրենքի 14-րդ հոդվածի 7-րդ մասի պահանջներին համապատասխան (պայմանով): Ստորև ներկայացվում է գնման ընթացակարգին հայտեր ներկայացրած մասնակիցների և ՄԱԿ–ի Մանկական հիմնադրամի գնային առաջարկները` ՀՀ դրամով` առանց ԱԱՀ-ի.
	Հ/Հ
	Անվանում
	Մասնակիցների անվանումները գնային առաջարկներ

	
	
	ՄԱԿ-ի մանկական հիմնադրամ
	«Տելիա-Մեդ» ՓԲԸ
	«Նատալի Ֆարմ» ՍՊԸ

	1
	ԲՑԺ /տուբերկուլոզի դեմ/ պատվաստանյութ
	43.86
	523,33
	-

	2
	Հեպատիտ Բ պատվաստանյութ /մանկական/
	222,97
	-
	-

	3
	Հնգավալենտ (ԱԿԴՓ` դիֆթերիա, բջջային կապույտ հազ, փայտացում/հեմոֆիլուսային Բ վարակ/հեպատիտ Բ)  պատվաստանյութ
	1355,41
	-
	-

	4
	Օրալ երկվալենտ  պոլիոմիելիտի պատվաստանյութ
	120,28
	-
	-

	5
	Ռոտավիրուսային միավալենտ պատվաստանյութ
	1179,49
	-
	-

	6
	Պնևմակոկային 13-վալենտ կոնյուգացված պատվաստանյութ
	2017,03
	-
	-

	7
	ԿԿԽ պատվաստանյութ /կարմրուկի-կարմրախտի-խոզուկի դեմ/
	1906,91
	4796,67
	-

	8
	ԱԴՓ-Մ (դիֆթերիա, փայտացում) պատվաստանյութ
	70,12
	398,33
	-

	9
	Սեզոնային գրիպի պատվաստանյութ
	2464,73
	-
	-

	10
	Մենինգակոկային մենինգիտի կոնյուգացված/ պոլիսախարիդային (պոլիվալենտ) պատվաստանյութ
	2221,86
	-
	-

	11
	Հեպատիտ Ա պատվաստանյութ
	-
	12108,0
	11008,0


Ինչպես երևում է աղյուսակից, հայտ են ներկայացրել միայն 2 կազմակերպություններ, ընդ որում ոչ բոլոր չափաբաժիններով:

 Միաժամանակ, ՀՀ առողջապահության նախարարության կողմից պատվաստանյութեր արտադրող մի շարք օտարերկրյա կազմակերպություններին կատարած հարցումների արդյունքում ֆրանսիական Սանոֆի Ավենտիս ընկերությունը առաջարկել է մատակարարել 1 դեղաչափ Հեպատիտ Ա պատվաստանյութը` 15 եվրո գնով` առանց ԱԱՀ կամ 7875 ՀՀ դրամ` առանց ԱԱՀ: 

Կարգավորման նպատակը և բնույթը

Հայաստանի Հանրապետության կառավարության որոշմամբ առաջարկվող նախագծի նպատակը Հայաստանի Հանրապետությում պատվաստանյութերի անընդմեջ մատակարարման, ինչպես նաև որակյալ և անվտանգ պատվաստումային ծառայությունների ապահովումն է: 
Հայաստանի Հանրապետության կարիքների համար պատվաստանյութերի և պատվաստումների օժանդակ պարագաների գնումները 2016-2017 թվականներին նպատակահարմար է իրականացնել  Հայաստանի Հանրապետության առողջապահության նախարարության կողմից առանց գնումների հայտարարությունը նախապես հրապարակելու բանակցային ընթացակարգ կիրառելու միջոցով: 

Նախագծի մշակման գործընթացում ներգրավված ինստիտուտները և անձինք


Հայաստանի Հանրապետության կառավարության որոշման սույն նախագծի կազմմանը մասնակցել են Հայաստանի Հանրապետության առողջապահության  նախարարության աշխատակիցները: 
Իրավական ակտի կիրառման դեպքում ակնկալվող արդյունքը
Հայաստանի Հանրապետության կառավարության որոշման կիրառման արդյունքում ակնկալվում է ՀՀ բնակչության շրջանում կանխարգելիչ պատվաստումների անվտանգ և արդյունավետ իրականացում, որի հետևանքով կապահովվի Հայաստանի Հանրապետությունում կառավարելի վարակիչ հիվանդությունների դեպքերի կանխարգելում և կայուն համաճարակային իրավիճակի ստեղծում: 

ԱՌՈՂՋԱՊԱՀՈՒԹՅԱՆ  ՆԱԽԱՐԱՐ`      
     











ԱՐՄԵՆ ՄՈՒՐԱԴՅԱՆ   
Տ Ե Ղ Ե Կ Ա Ն Ք
Իրավական ակտի ընդունման կապակցությամբ այլ իրավական ակտերում փոփոխություն կատարելու մասին

«Հայաստանի Հանրապետության կարիքների համար պատվաստանյութերի և պատվաստումների համար օժանդակ պարագաների գնման գործընթացը կազմակերպելու մասին»  Հայաստանի Հանրապետության կառավարության որոշման նախագծի ընդունման կապակցությամբ այլ իրավական ակտերում փոփոխություն կատարելու անհրաժեշտություն չկա:

Տ Ե Ղ Ե Կ Ա Ն Ք

Իրավական ակտն ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին
«Հայաստանի Հանրապետության կարիքների համար պատվաստանյութերի և պատվաստումների համար օժանդակ պարագաների գնման գործընթացը կազմակերպելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության պետական բյուջեից լրացուցիչ ֆինանսական միջոցներ չեն նախատեսվում: 

ԱՌՈՂՋԱՊԱՀՈՒԹՅԱՆ  ՆԱԽԱՐԱՐ`      

